Сёян-юан эмбарго оз инмы Коми Республикаын социальнӧй тӧдчанлуна тӧваръяслӧн донъяс вылӧ

Та йылысь висьталіс талун Коми Республикаса Юралысьӧс вежысь-сьӧм овмӧс министр Владимир Тукмаков республиканскӧй вузасян организацияяскӧд уджалан сӧвещаниелӧн помшуӧмъяс серти. Аддзысьлігӧн видлалісны мераяс, кутшӧмъясӧс веськӧдӧма дінмуса сёян-юан рынок вылын зумыд серпас видзӧм могысь.

Коми Республикаса экономика сӧвмӧдан министр Антон Фридманлӧн юӧртӧм серти, Коми Республикаын быд лун нуӧдӧны мониторинг торъя сёян-юан вылӧ донъяслы, кутшӧмъясӧс Россия Федерацияса Веськӧдлан котыр пыртӧма лыддьӧгӧ. Сійӧс нуӧдӧны сыкӧд йитӧдын, мый торъя категория сёян-юан вузӧс оз кутны вайны США-ысь, Европаса Союзысь, Канадаысь, Австралияысь да Норвегияысь.

Туялан лыддьӧгӧ пыртӧма 40 сикас вузӧс, унджыкыс на пиысь пырӧны социальнӧй тӧдчанлуна вузӧсӧ: шыдӧс, яй, чипан, чери, яя сёян, нянь, йӧв да йӧлысь вӧчӧмторъяс, град выв пуктас, фрукты, кольк. Мониторингсӧ нуӧдӧны Коми Республикалӧн став мутасын да паськалӧ сійӧ дінмуын уджалысь став гырысь вузасян сеть, районъясын меставывса сеть вылӧ, абу стационарнӧй вузасян объектъяс, рынокъяс вылӧ. Ставнас 200-ысь унджык пасйӧм объект.

Тайӧ уджас кыскӧма Коми Республикаса экономика сӧвмӧдан министерствоӧс, Коми Республикаса видз-му овмӧс да сёян-юан министерствоӧс, а сідзжӧ Коми Республикалӧн муниципальнӧй юкӧнъясса став юрнуӧдысьӧс.

«Талун миян медшӧр могыс, уджъёртасьӧмын татшӧм йитӧдъяс лоӧм вӧсна, ӧтувъя вынъясӧн не кыпӧдны донъяс социальнӧя тӧдчанлуна вузӧс - йӧв, яй, калбас да нянь вылӧ», - шыӧдчис Владимир Тукмаков вузасян организацияясӧс петкӧдлысьяс дорӧ. - Сійӧ политикаысь, кутшӧмӧс нуӧдӧны республикаса вузасян организацияяс, тӧдчымӧн петкӧдчӧ обществолӧн сёян-юанын безопасносьтыс да социальнӧй зумыдлуныс».

Таысь кындзи, В.Тукмаков вӧзйис ӧнія условиеясын тӧвар вузалысьясӧс бӧрйигӧн, верктуйсӧ сетны россияса да меставывса тӧвар вӧчысьяслӧн прӧдукциялы.
